
Krisiaren Kontrako 2010eko Planaren barruan, Udalen inbertsio produktiboa sustatuko dute eta Renove Auto Planeko laguntzak handituko dituzte
Aurreikusitako neurriak abian jartzeko, Nafarroako Gobernuak 6,2 milioi euro jarriko ditu
2009ko abenduak 29, asteartea. Nafarroako Gobernuak 6,2 milioi euro jarriko ditu Krisiaren Kontrako 2010eko Planaren lehen neurri multzoa finantzatzeko. Neurri horiek Gobernuak alderdi sozialistarekin adostutako aurrekontuan daude eta bi jarduera ildo dituzte ardatz. Ildo horietako bat da Nafarroako Renove Auto Planari eustea eta gainerako erkidegoetan baino laguntza handiagoak ematea. Eta beste ildoa da Udalen inbertsio produktiboak sustatzea, zehazki, informazio eta komunikazio teknologiekin eta energia eraginkortasunarekin zerikusia duten proiektuak. Hor guztia Ekonomia eta Ogasun kontseilari Alvaro Miranda Simavillak azaldu du, PSN alderdiaren Zuzendaritza Batzordeko Ekonomia idazkari Anai Astiz Medranorekin batera eman duen prentsaurrekoan.
Nafarroako Gobernuak krisiari aurre egiteko neurriak aplikatzen jarraituko du 2010ean. Izan ere, 2009an hartutako neurriak eraginkorrak izan dira: foru erkidegoa izan da estatuan atzeraldia hausten lehena, urteko hirugarren hiruhilekoko barne produktu gordinari buruzko datuen arabera. Aipatu lehen neurri multzoa 2010eko lehen egunetan jarriko dute abian.
Nafarroako Renove Auto Plana
Miranda kontseilariak adierazi du Renove Auto Planak izan duen arrakasta dela eta erabaki duela Gobernuak 2010ean laguntzak areagotzea; laguntza horiek urte osoan emango dituzte, gainera. Renove Planari esker (Nafarroa aitzindari izan zen), kontzesionarioetan 350 lanpostu ingururi eutsi diete, sektoreko iturrien arabera. Gainera, Planeko laguntzak direla eta, gure erkidegoa da automobilen salmentan onena. Plana martxoaren 13an jarri zuten abian eta, orain arte, 8.399 ibilgailu saldu dira Nafarroan; diru-laguntzetan guztira 7,4 milioi euro eman dituzte. Saldutako ia ibilgailu guztiek (8.256) kilometroko 161 g CO2 baino gutxiago isurtzen dute; 143 ibilgailu bakarrik dira eraginkorrenetakoak, kilometroko 101 g CO2 baino gutxiago isurtzen dutenetakoak.
 Azkeneko datuen arabera (azaroak 30), Nafarroan iaz denboraldi berean baino ibilgailu gehiago saldu dira: %12,4, hain zuzen. Alde horretatik, salmenta estatuko batezbestekoa baino 32 puntu handiagoa da (estatuan, aurten, ibilgailu salmentak %20,8 egin du behera). 2009ko urtarriletik azarora 12.966 ibilgailu saldu dira, aurreko urte osoan baino gehiago; iaz 12.458 ibilgailu saldu ziren, guztira.
Nafarroako Gobernuak 4,2 milioi euro jarriko ditu automobilak erosten laguntzeko: kilometroko 161 g CO2 baino gutxiago isurtzen dituzten ibilgailuak erosteko 600 euroko diru-laguntzak emango ditu. Laguntza horri gehitu behar zaizkio kontzesionarioek ematen dituzte 1.000 euro eta estatuak ematen dituen 500 euro Beraz, nafarrek guztira 2.100 euroko laguntza jaso ahal izango dute.
Ibilgailuek kilometroko 101 g CO2 baino gutxiago isurtzen badituzte, Foru Gobernuak 1.200 euro emango ditu, eta kontzesionarioek eta estatuak berdin: 1.000 eta 500 euro. Gutxien kutsatzen duten ibilgailuak erosten dituztenek, beraz, guztira 2.700 euro jasoko dituzte.
Udalen inbertsio produktiboak
Krisiaren Kontrako 2010eko Planaren barruan, Udalei inbertsio produktiboak egiteko laguntza gehiago emango dizkiete, hain zuzen: informazio eta komunikazio teknologiak ezartzeko eta energia eraginkortasunarekin zerikusia duten neurriak hartzeko. Diru-laguntzak emateko Gobernuak bi milioi euro jarriko ditu.
Diru-laguntza horiek jasotzeko, aurrena Enplegurako eta Tokiko Eramangarritasunerako Estatuaren Funtsekoak, hau da, E Planekoak, jaso behar dira aurrena. Funts horretatik Nafarroak 53,62 milioi euro jasoko ditu. E Planak babestutako proiektu batean IKTetan edo energia eraginkortasunean inbertitzen bada, Nafarroako Gobernuak arlo horietako proiektu berrietan inbertitutakoaren %15-30 jarriko du. Era horretan, espero dute energia eraginkortasunaren eta IKTen alorrean 13 milioi euro gehiago inbertitzea.
Helburua da toki administrazioetan administrazio elektronikoa sustatzea eta energiaren erabilera optimizatzea. Hala, administrazioaren eraginkortasuna hobetuko da, Moderna Planean, Nafarroako Lurralde Estrategian eta Lurraldearen Antolamendurako Planetan ezarritako helburu eta ildoei jarraiki. Ekonomia kontseilariak esan du ekimen horien asmoa dela herritarrek eta enpresek teknologia informatikoko zerbitzu gehiago eskatzea eta energia zentzuz erabiltzea. Era horretan, izan ere, etorkizun handia duten bi sektore indartuko dira: IKTena eta energia eraginkortasunarena. Hala, gainera, sektore guztietan ekoizpena eramangarriagoa izango da.
Diru-laguntzak jaso ditzakete udalerrietan eta informazioaren gizartean administrazio elektronikoa erabat ezartze aldera eguneroko lanean eta biztanleentzako zerbitzu gisa teknologia berriak aplikatzen dituzten udalek.
Gaur egun, Interneten zerbitzu publikoak dituzten autonomia erkidegoen zerrendan Nafarroa bigarren dago: Internet bidez zerbitzu publikoen %88 eskuratu daitezke. Asturias da lehena (zerbitzuen %97 dauka Interneten asturiarren eskura), eta autonomia erkidego guztien batezbestekoa %72 da. Hobetzen joate aldera, Krisiaren Kontrako 2010eko Planean IKTen arloko laguntzak lau multzotan sailkatu dituzte: administrazio elektronikoa eta administrazio pasabideak; zuntz optikoko sarea; hardwarea eta softwarea; eta telezentroen sarea hobetzea eta IKTen eskuragarritasun publikoa.
LED bidezko argiztapena
Energia eraginkortasunaren arloko diru-laguntzak emango dituzte LED bidezko argiztapen publikoko sistemak ezartzeko eta energia eraginkortasuna hobetze aldera eraikin eta instalazio publikoetan berrikuntza lanak egiteko.
LED bidezko argi teknologiarekin argi gehiago egiten da eta energia gastua %30-70 txikiagoa da, egoeren arabera. Gainera, LEDek ekosistementzat hain kaltegarria den argi kutsadura gutxitzen dute. Ohiko argiek ez bezala, LEDek ez dute beroa ematen eta, beraz, energia gutxiago galtzen dute.
Horren harian, energia eraginkortasuna hobetzeko neurriekin energia kontsumoa %20 gutxitu daiteke. Halaber CO2 isuria %30 jaisten da.

